
1. Hyrje 

 

Zyra e Rregullatorit për Energji (ZRRE), me datë 16 dhjetor 2024, ka publikuar Raportin 

Konsultativ për Vlerat Hyrëse dhe Shpenzimet Operative të Furnizuesit me Shërbim Universal 

(FSHU). Në këtë Raport është paraqitur vlerësimi fillestar i ZRRE-së lidhur me vlerat hyrëse dhe 

shpenzimet operative të  FSHU-së për periudhën 1 prill 2025-31 mars 2027. 

Në vijim të këtij dokumenti, FSHU do të shqyrtojë dhe analizojë vlerësimin e ZRRE-së për Vlerat 

Hyrëse dhe Shpenzimet Operative siç është prezantuar në Raportin Konsultativ dhe do të adresojë 

çështjet për të cilat nuk pajtohet me qëndrimin e ZRRE-së, së bashku me argumentet mbështetëse. 

KESCO, në cilësinë e Furnizuesit me Shërbim Universal është në dispozicion për t'u takuar me 

ZRRE-në në çdo kohë për të diskutuar çështjet e ngritura në Raportin Konsultativ të ZRRE-së dhe 

kundër-argumentet që janë ofruar në këtë dokument. 

2. Marzha me pakicë 

 

Përderisa në tregjet e liberalizuar, marzha me pakicë përcaktohet në baza konkurruese, për 

Furnizuesin me Shërbim Universal (FSHU) marzha me pakicë përcaktohet si një përqindje fikse 

nga Rregullatori. Duke qenë se ky aktivitet është i rregulluar dhe kostot janë të paracaktuara, 

marzha synon të siguroj një fitim të arsyeshëm që reflekton rreziqet e ofrimit të shërbimit ndaj 

konsumatorëve të rregulluar.  

Sipas Rregullës për të hyrat e Furnizuesit me Shërbim Universal (FSHU), për llogaritjen e marzhës 

me pakicë aplikohen dy qasje: (a) krahasimi me njësi të krahasueshme ekonomike në Evropë dhe 

(b) kontrolli i kthimit të arsyeshëm në bazën e aktiveve, duke marrë parasysh Mesataren e 

Ponderuar të Kostos së Kapitalit (WACC) për entitetet e rregulluara në Kosovë. 

FSHU pas analizave të bëra ka vërejtur se mostrat e përshtatshme krahasuese brenda Evropës janë 

të vogla, duke qenë se shumica e tregjeve evropiane kanë liberalizuar tregjet e shitjes me pakicë 

të energjisë elektrike dhe si rezultat nuk ka një rregullim të qartë të marzhave për kompanitë 

furnizuese. Për këtë arsye, propozimi i FSHU-së është mbështetur në vendosjen e një marzhe 

bazuar në kthimin në bazën e aseteve të KESCO-s dhe koston e kapitalit të vendosur për të 

licencuarit e tjerë në Kosovë. Duke u mbështetur në këtë analizë, propozimi i FSHU-së për 

periudhën e ardhshme rregullative është si mëposhtme: 

 
në (%)      2025 2026 2027 

Marzha me pakicë  3.2%   3.3%  3.4% 

 



 

Pavarësisht analizës së detajuar dhe argumenteve të paraqitura në propozimin e FSHU-së, ZRRE, 

në raportin konsultativ të vlerave hyrëse dhe shpenzimeve operative ka propozuar që marzha me 

pakicë për FSHU të mbetet e njëjtë me nivelin aktual (2.54%) për arsyet e mëposhtme: 

 Marzha e përcaktuar në shqyrtimin e kaluar të vlerave hyrëse është vendosur si mesatare e 

realizuar e kompensimit financiar të FSHU-së për marzhën me pakicë gjatë viteve 2017-

2021 e cila është e njëjtë me nivelin e periudhës rregullative 2022-2024. Si e tillë ajo 

reflekton kompensim adekuat mesatar afatgjatë për FSHU-në; 

 FSHU nuk është ekspozuar ndaj rrezikut të vëllimeve të energjisë, për më tepër energjia 

nga KEK ofrohet me prioritet për FSHU me çmim të kontraktuar;  

 Në tregun e rregulluar kur marzha nuk lidhet me tenderë por në kalkulimet e  kostove të 

blerjes së energjisë me shumicë, furnizuesit ekspozohen ndaj një niveli më të ulët të 

rrezikut; 

 Praktikat kanë treguar edhe në rastet kur janë rritur çmimet me shumicë janë ulur marzhet, 

përveç nëse furnizuesit kanë tendencë me i rrit çmimet për konsumatorët; 

 Çmimet e energjisë elektrike me shumicë (importi) kanë një tendencë të stabilizimit/uljes 

pas krizës energjetike të vitit 2022 . 

Metodologjia e përdorur nga ZRRE për caktimin e marzhës me pakicë mund të jap rezultate të 

ndryshme dhe nuk është koherente në periudhat e ndryshme kohore dhe njëkohësisht nuk merr 

parasysh faktorët që ndikojnë drejtpërdrejtë në përcaktimin e kostove të tregut të energjisë me 

shumicë. Një rënie në 2.4% në periudhën e dytë rregullative kishte për qëllim të reflektojë një 

mjedis më të qëndrueshëm tregu ose më pak luhatshmëri në kosto. Megjithatë, tendencat e fundit 

si luhatja e çmimeve të energjisë me shumicë, sfidat e zinxhirit të furnizimit dhe rreziqet 

gjeopolitike (si kriza e vazhdueshme e energjisë në Evropë) kanë rritur profilin e rrezikut për 

shoqëritë. Për këtë arsye, vendimi i ZRRE-së nuk përputhet me realitetin aktual, i cili pasqyrohet 

gjithashtu në Raportet Vjetore të Progresit, ku Kosova vlerësohet ende të jetë në një fazë të 

hershme të zhvillimit të një ekonomie tregu funksional dhe ku mjedisi i biznesit vazhdon të 

përballet me shumë sfida. 

ZRRE argumenton se FSHU nuk është ekspozuar ndaj rrezikut të vëllimeve të energjisë, për më 

tepër energjia nga KEK ofrohet me prioritet për FSHU me çmim të kontraktuar. Megjithatë, është 

e rëndësishme të theksohet se prodhimi i KEK-ut nuk është i mjaftueshëm për të mbuluar 

konsumin në rritje, respektivisht furnizuesi është i ekspozuar ndaj importit dhe çmimeve që janë 

jashtë kontrollit të tij. Për më tepër, termocentralet e vjetra të njësive gjeneruese rezultojnë edhe 

me ndërprerje të paplanifikuara, të cilat gjithashtu ekspozojnë furnizuesin ndaj nevojës për import.  

Ekspozimi i FSHU-së ndaj rreziqeve të paparashikueshme dhe të luhatshme të tregut të importit të 

energjisë është një çështje thelbësore që duhet të reflektohet në përcaktimin e marzhës me pakicë 

nga ZRRE. Edhe pse vëllimet e energjisë së pranuar nga KEK përbëjnë pjesën dërrmuese (85%) 

të furnizimit total, një rritje modeste prej vetëm 2% në parashikimet e volumit të importeve ka 

sjellë një ndikim disproporcional në kostot me shumicë, duke i rritur ato me 14%. Gjithashtu, 

çmimi mesatar i importit për këtë periudhë ka arritur në 173.89 €/MWh, një shifër që është më e 

lartë se çmimi mesatar gjatë krizës energjetike. Ky fakt tregon qartë se çmimet e importit nuk kanë 

arritur ende të stabilizohen pas periudhës së krizës, duke reflektuar një ndikim të vazhdueshëm të 



 

luhatjeve të tregut global të energjisë. Kjo tregon qartë se çmimet e importit, të cilat janë të 

paqëndrueshme dhe të paparashikueshme, paraqesin një rrezik financiar të madh për FSHU-në. 

Situata e tillë vazhdon të sjellë sfida të mëdha për sistemin energjetik dhe përballet me pasiguri të 

vazhdueshme lidhur me menaxhimin e çmimeve dhe furnizimin e qëndrueshëm të energjisë, duke 

theksuar nevojën për një strategji të fortë për sigurimin e burimeve energjetike dhe stabilizimin e 

çmimeve për konsumatorët. Nëse këto rreziqe nuk përfshihen në mënyrë të drejtë në marzhën me 

pakicë, atëherë furnizuesi mbetet i pambrojtur ndaj kostove shtesë që nuk janë nën kontrollin e tij, 

gjë që po ndikon negativisht në qëndrueshmërinë financiare të tij dhe aftësinë për të ofruar 

shërbime të qëndrueshme për konsumatorët. 

ZRRE-ja ka mbajtur marzhën me pakicë të FSHU-së në 2.54%, duke argumentuar se dalja e 

konsumatorëve të mëdhenj nga tregu i rregulluar ka pasur ndikim minimal. Megjithatë, në tregjet 

e derregulluara, marzha me pakicë është thelbësore për konkurrencën. Një marzhë e ulët kufizon 

hapësirën për furnizuesit e tjerë, duke penguar zhvillimin e një tregu dinamik dhe të drejtë. Kjo 

është në kundërshtim me Direktivën 2009/72/EC dhe Ligjin për Energjinë Elektrike në Kosovë, të 

cilët promovojnë konkurrencën dhe transparencën. Për më tepër, një marzhë e ulët mund të krijojë 

ndër subvencionim çmimesh, duke cenuar drejtësinë e kostove. Prandaj, rritja e marzhës do të 

ndihmonte në reflektimin e rreziqeve dhe në krijimin e një tregu të balancuar dhe konkurrues. 

Marrë parasysh të lartë-thënat, është mëse e nevojshme që marzha me pakicë të rritet gjatë 

periudhës së ardhshme trevjeçare. Në një mjedis të pasigurt dhe me ndryshime të shpeshta të 

çmimeve, një marzhë më e lartë është thelbësor për të riinvestuar në infrastrukturën kritike, për të 

përballuar pasigurinë e çmimeve dhe për të garantuar qëndrueshmërinë financiare në të ardhmen. 

Kërkesa për të rivendosur marzhën në 3.2% - 3.4%  përputhet me marzhat e vërejtura në vende të 

tjera evropiane, siguron një kthim të arsyeshëm në asetet fikse që pritet të rriten në periudhën e 

ardhshme rregullative si rezultat i zhvillimeve teknologjike, dhe mbi të gjitha mbështet qëllimet 

më të gjera të ofrimit të shërbimeve të besueshme dhe të qëndrueshme të energjisë për 

konsumatorët e rregulluar. 

3. Borxhi i Keq 

Borxhet e këqija janë një komponent kritik për qëndrueshmërinë financiare të Furnizuesve të 

Shërbimit Universal (FSHU), duke pasur parasysh detyrimin e tyre ligjor për të furnizuar me 

energji të gjithë konsumatorët, përfshirë ata me vështirësi financiare. Rregullatori, gjatë periudhës 

2022-2024, ka lejuar një nivel të borxhit të keq nga 2.4% në 2022 në 2% në 2024. 

Qasje e përdorur nga ZRRE bazuar në provizionet financiare sipas IFRS nuk pasqyron 

mjaftueshëm rreziqet reale të tregut dhe fuqinë aktuale të arkëtimit të FSHU-së, pasi nuk merr 

parasysh profilin e vjetërsisë së të arkëtueshmeve dhe sfidat ekonomike të konsumatorëve. Analiza 

e të dhënave historike e ofruar nga FSHU ne propozimin e vet tregon se borxhet e papaguara për 

më shumë se 12 muaj kanë një probabilitet të ulët të rikuperimit, ndërsa FSHU arrin të arkëtojë 

vetëm 75% të borxheve të kahershme, duke sugjeruar nevojën për një nivel më të lartë 

kompensimi. 



 

Bazuar në analizat historike dhe modelimin e humbjeve të prishme kreditore (ECL), një nivel 

mesatar i borxhit të keq prej 4.8% deri në 6.2% të të ardhurave të faturuara shihet si i 

domosdoshëm, duke marrë parasysh njëkohësisht edhe kushtet ekonomike, krizat energjetike dhe 

sjelljen e konsumatorëve. 

Megjithatë, në raportin konsultativ, ZRRE propozon një trend të uljes graduale të nivelit të borxhit 

të keq që mbulohet nga të hyrat e lejuara bazuar në analizën e pasqyrave financiare të FSHU-së 

dhe përvojën historike, duke vijuar me praktikat e mëparshme. Sipas ZRRE-s, faktorët kryesorë 

që ndikojnë vlerësimin janë:  

 Përmirësimi i arkëtimeve, për shkak të përfundimit të pandemisë COVID-19, zbatimit të 

tarifave për shkyçje/rikyçje dhe Programit të Mbrojtjes së Konsumatorëve të Cenueshëm. 

 Analizat historike që tregojnë se raporti i borxhit të keq ndaj faturimit ka zbritur nga 3% 

në 1.1% për periudhën 2020-2024, dhe 

 Ndikimi i ulte i pritshëm nga derregullimi i konsumatorëve të kyçur në nivelet e tensionit 

35kV dhe 10kV. 

Bazuar në këto të dhëna, ZRRE propozon që niveli i borxhit të keq të lejuar të vijojë uljen graduale, 

nga 2% në 1.8% në vitin 2025, 1.6% në vitin 2026 dhe 1.4% në vitin 2027, duke ruajtur trendin 

linear të uljes nga periudha e mëparshme. 

Megjithatë, Furnizuesi i Shërbimit Universal (FSHU) vlerëson se një normë kaq e ulët nuk 

pasqyron rreziqet reale financiare me të cilat përballet sektorit i furnizimit, duke përfshirë 

konsumatorët me të ardhura më të ulëta, rastet sociale, efektet afatgjata të krizës energjetike dhe 

hapjen e tregut të energjisë elektrike. 

Kundër-argumentet e FSHU-së ndaj pretendimeve të ZRRE-së reflektojnë shqetësime të bazuara 

në realitetin operacional dhe sfidat e tregut. ZRRE, duke supozuar një përmirësim të ndjeshëm të 

arkëtimeve pas pandemisë, e bazon këtë optimizëm në zbutjen e efekteve të COVID-19 dhe 

aplikimin e tarifave për shkyçje/rikyçje. Megjithatë, FSHU thekson se, pavarësisht uljes së 

presionit të drejtpërdrejtë të pandemisë, borxhet afatgjata të krijuara gjatë kësaj periudhe 

vazhdojnë të rëndojnë bilancin financiar. Efektet afatgjata të pandemisë COVID-19 dhe krizës 

energjetike vazhdojnë të jenë të ndjeshme në arkëtimet e FSHU-së. Banka Qendrore e Kosovës ka 

vërejtur një rënie të fuqisë blerëse si pasojë e inflacionit të lartë duke dobësuar kapacitetin ripagues 

të konsumatorëve familjarë. Si rezultat, FSHU mbart një barrë të madhe të borxheve të akumuluara 

gjatë krizës. Kjo kërkon një qasje më fleksibile nga ZRRE-ja në përcaktimin e borxhit të keq, duke 

marrë parasysh ndikimet e jashtëzakonshme të këtyre ngjarjeve. 

Rritja e arkëtimeve kërkon më shumë kohë dhe përpjekje për të adresuar akumulimet historike, të 

cilat nuk mund të zgjidhen thjesht përmes masave mekanike. FSHU ka argumentuar se borxhet e 

papaguara për më shumë se 12 muaj kanë një probabilitet të ulët të rikuperimit, trend i ngjashëm 



 

edhe me vendet tjera të zhvilluara si SHBA ku ndërmarrjet rikuperojnë më pak se 10-20% të të 

arkëtueshmeve pasi ato të vjetërsohen më shumë se 12 muaj. 

Megjithëse, FSHU përpiqet në mënyrë aktive të rikuperojë borxhin e konsumatorëve edhe përtej 

12 muajve dhe ka njëfarë suksesi në rikuperimin e disa prej këtyre detyrimeve të kahershme 

përmes procesit të 'përmbarimit', është e rëndësishme të theksohet një sfidë shtesë që vjen nga 

kufizimet ligjore, ku sipas Ligjit Nr. 04/L-077 për marrëdhëniet e detyrimeve, një pjesë e borxheve 

parashkruhen pas vetëm një viti. 

Një tjetër supozim në vlerësimin e ZRRE-së është ndikimi pozitiv i rritjes së ndihmës qeveritare 

për konsumatorët me të ardhura të ulëta (rastet sociale), duke pritur që kjo ndihmë të përmirësojë 

ndjeshëm arkëtimet. Në kundërshtim, FSHU argumenton se kjo ndihmë është shpesh e vonuar dhe 

e pamjaftueshme për të mbuluar detyrimet e konsiderueshme të kësaj kategorie. Deri në shtator të 

vitit 2024, detyrimet e prapambetura të këtyre konsumatorëve përfaqësojnë 6% të të hyrave të 

lejuara për vitin 2024. Me gjithë rritjen e buxhetit mbështetës është dyfishuar edhe numri i 

konsumatorëve në këtë kategori, prandaj ndihma ekzistuese mbetet një hap i pamjaftueshëm për 

të zbutur këtë barrë. Marrë parasysh kufizimet ligjore për ndërprerjen e e furnizimit me energji 

elektrike dhe/apo mundësinë e përndjekjes ligjore, përqindja e lartë e këtyre borxheve tregon 

nevojën për masa më të strukturuara dhe të qëndrueshme, të cilat krijojnë stabilitet financiar dhe 

qëndrueshmëri operative për FSHU-në. 

Një aspekt tjetër kritik i kundërshtimeve të FSHU-së është ndikimi i hapjes së tregut. Hapja e 

tregut të energjisë dhe migrimi i konsumatorëve komercialë drejt tregut të liberalizuar paraqesin 

një tjetër sfidë për FSHU-në. Këta konsumatorë, që kanë norma më të larta pagese (rreth 99%) dhe  

përbëjnë një burim të rëndësishëm stabiliteti financiar do të largohen, ndërsa konsumatorët 

familjarë, me norma më të ulëta arkëtimi (rreth 95%), do të mbeten në tregun e rregulluar. Ky 

zhvillim do të rrisë peshën e konsumatorëve me rrezik të lartë për mos-pagesë në portofolin e 

FSHU-së. Në këtë kontekst, hapja e tregut kërkon një analizë më të kujdesshme të rrezikut dhe një 

përshtatje të normave të lejuara të borxheve të këqija. Në rajon, shumë rregullatorë kanë njohur 

këtë rrezik dhe kanë përshtatur normat e borxhit të keq për furnizuesit universalë, një praktikë që 

do të ishte e dobishme të ndiqet edhe në Kosovë për të siguruar stabilitetin financiar të furnizuesit. 

Në përmbledhje, pretendimet e ZRRE-së, megjithëse të bazuara në supozime logjike, 

nënvlerësojnë kompleksitetin e sfidave me të cilat përballet FSHU. Optimizmi për arkëtimet pas 

pandemisë, ndikimi i ndihmës qeveritare dhe efekti i hapjes së tregut duhet të analizohen në një 

kontekst më realist, që reflekton situatën aktuale të sektorit dhe karakteristikat e konsumatorëve.  

FSHU argumenton se nivelet e propozuara nga ZRRE për Borxhin e Keq (1.8%, 1.6% dhe 1.4% 

për periudhën 2025–2027) nuk pasqyrojnë realitetin e sfidave me të cilat përballet kompania. Një 

ulje kaq e theksuar do të krijonte një mospërputhje mes borxheve afatgjata të akumuluara dhe të 

ardhurave të lejuara, duke çuar në kosto shtesë në periudhën afatmesme. Për më tepër, kjo situatë 

do të ndikonte negativisht në qëndrueshmërinë financiare të FSHU-së, duke kufizuar kapacitetet 

për investime teknike dhe përmirësim të shërbimeve, si dhe duke rritur rrezikun e falimentimit në 



 

rast të përplasjeve financiare të shkaktuara nga inflacioni, kriza energjetike dhe efektet pas-

pandemike. 

Në këtë kontekst, FSHU i sugjeron ZRRE-së të rishikojë propozimin duke ruajtur të paktën nivelin 

aktual të Borxhit të Keq prej 2% për dy vitet e ardhshme ose duke e rritur atë në një nivel më realist 

prej 4.8% - 6.2% siç është argumentuar dhe propozuar në Propozimin e FSHU-së. Përfundimisht, 

rishikimi i propozuar duhet të pasqyrojë më mirë realitetin kompleks dhe sfidues të tregut, duke 

siguruar një balancë midis efikasitetit operacional të FSHU-së dhe mbrojtjes së interesave të 

konsumatorëve. 

4. Shpenzimet Operative dhe Investimet Kapitale të FSHU-së 

Sipas Rregullës për Vendosjen e të Hyrave për Furnizuesin me Shërbim Universal kostot e lejuara 

me pakicë të Furnizuesit me Shërbimit Universal përfshijnë kostot e operimit dhe mirëmbajtjes, 

kostot e korporatës, kostot e zhvlerësimit dhe kostot e tjera jashtë kontrollit të të licencuarit. Në 

këtë pjesë të dokumentit, FSHU do të paraqesë qëndrimet dhe vlerësimet e saj mbi propozimin 

fillestar të ZRRE-së për kostot operative dhe të investimeve kapitale për periudhën 2023-2027. 

4.1 Kostot Operative dhe të Mirëmbajtjes pas efikasitetit 

Në kompanitë e rregulluara, kostot operative dhe të mirëmbajtjes trajtohen si kosto të arsyeshme 

nga Rregullatori, për shkak se këto kosto janë thelbësore për funksionimin e duhur të shërbimeve 

që ato ofrojnë. Këto kosto janë të nevojshme për të mundësuar ofrimin e vazhdueshëm dhe  pa 

ndërprerje të shërbimeve, si dhe për të siguruar që cilësia e shërbimeve të mbetet në nivele të 

pranueshme dhe të kënaqshme për konsumatorët. 

FSHU në propozimin për vlerat hyrëse dhe shpenzimeve operative për periudhën 2025-2027, ka 

parashikuar rritje të kostove operative në mënyrë që të pasqyrojë reflektimin e kostove aktuale, 

rritjen e inflacionit, kërkesat legjislative, si dhe të reflektoj ndryshimet dhe kërkesat e reja në treg. 

FSHU ka argumentuar se qëndron dukshëm me ultë se pagat e sektorit publik dhe privat, të dhëna 

të marra nga Pasqyrat Financiare të të licencuarve tjerë dhe Enti i Statistikave të Kosovës.  

Megjithatë, ZRRE në Raportin Konsultativ për vlerat hyrëse dhe shpenzimet operative, propozon 

që shpenzimet operative dhe të mirëmbajtjes për periudhën 2025-2027 të vlerësohen sipas 

praktikave të shqyrtimeve vjetore. Respektivisht, ZRRE aplikon faktorin e efikasitetit dhe 

inflacionin mbi vlerën e aprovuar të vitit paraprak. Propozimi fillestar i ZRRE-së për shpenzimet 

operative dhe të mirëmbajtjes për vitin 2025 është 5.592 mil€, vlerë e cila është kalkuluar duke 

marr për bazë OPEX-in e lejuar për FSHU-në për vitin 2024, të indeksuar me normën e inflacionit 

prej 2.28% për shtete të Eurozonës, pa shqyrtuar kërkesën e kostove shtesë të argumentuar nga 

FSHU, si rezultat i rritjes së çmimeve bazë të të gjitha zërave të OPEX.  



 

Kostot operative dhe të mirëmbajtjes për periudhën 2022-2024 janë përcaktuar duke analizuar 

mesataren e kostove të realizuara gjatë viteve 2016-2020. Kjo metodologji e përcaktimit të kostove 

bazuar në të dhëna historike nuk ka marrë parasysh faktorët e mundshëm në të ardhmen, si rreziqet 

dhe pasiguritë që mund të ndikojnë në treg, paqëndrueshmëria në çmimet e tregut, efektin e 

inflacionit në vend ose faktorët tjerë gjeopolitikë. Si pasojë, kjo qasje ka krijuar vështirësi në 

ruajtjen e një niveli të qëndrueshëm operativ për FSHU-në gjatë periudhës së fundit trevjeçar, e 

cila është përballur me rritje të shpenzimeve operative që nuk janë mbuluar përmes tarifave të 

rregulluara. Në tabelën me poshtë janë paraqitur kostot operative dhe të mirëmbajtjes të lejuar nga 

ZRRE duke aplikuar faktorin e efikasitetit dhe inflacionin, si dhe kostot e realizuar nga FSHU 

gjatë kësaj periudhe. 

 
në (‘000 €) 2022 2023 2024     Total 

Kostot e aprovuara 5,409 5,620 5,467 16,497 

Kostot aktuale 5,752 6,091 6,713 18,556 

Dallimi     343    471 1,245   2,059 

 

Siç mund te shihet edhe nga tabela, FSHU ka ndërmarrë hapa konkrete me qëllim të ruajtjes së 

fuqisë punëtore profesionale, por edhe në kuptim të ofrimit të shërbimeve cilësore dhe efikase, për 

numrin gjithmonë në rritje të konsumatorëve fundor.   

Një nga sfidat kryesore për FSHU-në gjatë përcaktimit të kostove operative dhe të mirëmbajtjes 

për periudhën 2022-2024 ka qenë mungesa e njohjes së një niveli më të lartë të pagave për 

punonjësit e saj. Kjo sfidë është adresuar edhe në propozimin e FSHU-se për periudhën 2025-

2027. Megjithatë, ZRRE në vlerësimin e saj nuk ka trajtuar këtë çështje dhe nuk ka reflektuar 

rritjen e pagave për punonjësit e FSHU-së për periudhën 2025-2027, për më tepër ka aplikuar edhe 

faktorin e efikasitetit, përkundër që kjo nuk është e përcaktuar në Rregullën për të Hyrat e FSHU-

së. Siç është theksuar në aplikimin e FSHU-së, njohja e një niveli më të lartë të pagave për 

periudhën e ardhshme rregullative është e domosdoshme për sigurimin e një operimi të 

qëndrueshëm dhe efikas të furnizuesit me shërbim universal. Dallimi i madh i pagave me të 

licencuarit e tjerë në sektorin e energjisë, si dhe zhvillimet e fundit si, rritja e pagës minimale, 

inflacioni i lartë, dhe liberalizimit i vizave kanë bërë të domosdoshme rritjen e pagës për punonjësit 

e FSHU-së, për të ruajtur motivimin dhe angazhimin e punëtorëve.  

Edhe pse OPEX-i i FSHU-së reflekton  normën e rritjes së inflacionit, përshtatja e kostove nga 

Rregullatori në bazë të normës evropiane dhe jo të asaj të vendit ka sjellë një përshtatje të ulët të 

kostove. Kjo ka bërë që kostot të mos rriten në të njëjtin ritëm me çmimet e mallrave dhe 

shërbimeve në vend. FSHU ndër vite ka bërë përpjekje për të përshtatur pagat me inflacionin,  por 

këto masa nuk kanë qenë të mjaftueshme për të përmbushur pritshmërinë e punonjësve ose për t'i 

harmonizuar ato me pagat e të licencuarve të tjerë në sektorin e energjisë.  Sektorët publik dhe 



 

privat kanë ndjekur politika proaktive për rritjen e pagave si përballje me inflacionin në vend, por 

kjo praktike nuk është lejuar nga ZRRE-ja për FSHU-në. 

FSHU po përballet me një fluks të vazhdueshëm largimesh të punonjësve, si drejt kompanive te 

tjera në sektorin e energjisë, ashtu edhe me emigrimin e punonjësve pas liberalizimit të vizave. Ky 

fenomen ka krijuar një sfidë të vazhdueshme për ruajtjen e një force punëtore të qëndrueshme dhe 

të kualifikuar. Largimi (turnover) i stafit në baza vjetore është duke u rritur vazhdimisht dhe tashmë 

ka tejkaluar në vlera dyshifrore. Prandaj, mos-reflektimi i rritjes së pagave dhe aplikimi i faktorit 

të efikasitet, i gërshetuar me normën e ultë të marzhës dhe uljen e borxhit të keq, do të detyroj 

furnizuesin të reflektoj vetëm kostot e mbuluara duke rrezikuar humbjen e stafit dhe rritjen e 

pakënaqësisë se konsumatorëve. 

Si një kompani që përfaqëson shërbime kritike për qytetarët, niveli i pagave, i cili ka qenë 

tradicionalisht në nivelin më të ulët krahasuar me sektorin publik dhe privat, ka penguar aftësinë 

tonë për tërhequr dhe ruajtur fuqi punëtore të kualifikuar.  

Numri i konsumatorëve tanë ka përjetuar një rritje të vazhdueshme, duke arritur në mbi 730,000  

konsumatorë nga 350,000 sosh para 10 viteve. Por, kjo rritje nuk është pasuar proporcionalisht nga 

një rritje e pagave ose burimeve njerëzore, duke krijuar presion mbi stafin ekzistues dhe duke 

ndikuar në cilësinë e shërbimeve. Me numrin aktual të punëtorëve, konsumatorëve iu duhet të 

presin në radhë për të pranuar shërbime në sportelet e furnizuesit dhe/apo qendrën e thirrjeve, 

ndërsa zvogëlimi i punëtorëve dhe pamundësia per t’i zëvendësuar ata me punëtorë kualitativ do 

të rrit edhe më shumë kohën e pritjes dhe respektivisht pakënaqësinë e konsumatorëve.  Me rritjen 

e inflacionit dhe kostove të jetesës në Kosovë, përditësimi i pagave është jetik për sigurimin e 

stabilitetit operacional dhe kualitetit të shërbimeve tona. Në anën tjetër digjitalizimi i shërbimeve 

kërkon kosto më të lartë dhe kohë për t’u zbatuar, kosto këto që gjithashtu nuk janë të njohura në 

tarifat fundore. 

Faktorët e tjerë që pritet të ndikojnë në OPEX-in e FSHU-së për vitet 2025-2027, siç janë paraqitur 

dhe arsyetuar gjithashtu në propozimin e FSHU-së, përfshijnë:  

 Rritja e vazhdueshme e  numrit të konsumatorëve, e cila ka sjellë një kërkesë në rritje për 

zgjerimin e stafit dhe përmirësimin e infrastrukturës, me qëllim përmbushjen e nevojave të 

reja. 

 Investimet në infrastrukturën e IT-së dhe platformat e shërbimit ndaj konsumatorëve, të 

cilat janë thelbësore për modernizimin e operacioneve dhe përmirësimin e cilësisë së 

shërbimeve për konsumatorët. 

 Investimet në trajnime dhe rekrutime të stafit, të cilat janë të domosdoshme për të garantuar 

që FSHU të ketë një forcë punëtore të kualifikuar dhe të përgatitur për t’u përballur me 

kërkesat e vazhdueshme të tregut. 

 Obligimet për garancitë financiare sipas Procedurës së Rregullave të Tregut për 

Garancionin Financiar. 



 

 Rritje e ndjeshme e shpenzimeve për mirëmbajtje dhe sigurim, si pasojë e rritjes së fundit 

të pagës minimale në Kosovë. 

 Ndryshimet e vazhdueshme të tregut dhe integrimi i kërkesave të reja komfor zhvillimeve 

evropiane gjithashtu po rrit nevojën për konsulencë të brendshme si dhe informim më të 

mire të qytetarëve lidhur me ndryshimet në shërbimet e ofruara. 

Në lidhje me kostot për dërgimin e faturave përmes zarfeve të mbyllura, ZRRE ka kërkuar nga 

FSHU informacion më të detajuar dhe evidencë për nivelin e pritshëm të këtyre kostove. Vendimi 

i Agjencisë për Mbrojtjen e të Dhënave që faturat të dorëzohen në zarfe ka krijuar një barrë 

financiare shtesë per FSHU-në, e cila nuk ka qenë e mbuluar në tarifa. Në propozimin e saj, FSHU 

ka parashikuar një vlerë rreth 2 milionë euro në vit, e cila është kalkuluar duke marrë si bazë 

numrin e konsumatorëve të FSHU-së dhe çmimin për zarfe për njësi, çmim i cili është bazuar në 

çmimin më të ultë sesa çmimi aktual i tregut për shërbimet e këtij lloji1. FSHU është e gatshme të 

argumentoj dhe ofroj informata shtesë kurdo që kjo kërkohet dhe në formatin që kërkohet nga 

ZRRE. Megjithatë është e rëndësishme të theksohet se në vende të tjera evropiane, zarfet për 

dërgesën e faturave janë një standard ligjor dhe kostot për këtë shërbim mbulohen plotësisht në 

kuadrin e tarifave të shërbimeve, andaj presim nga ZRRE të njoh këtë detyrim ligjor, i cili është 

jashtë kontrollit te FSHU-së. 

Marrë parasysh të lartë-thënat dhe nevojat e analizuara në detaje lidhur me kërkesat për zhvillimet 

e pritshme në tre vitet e ardhshme, OPEX-i i propozuar nga FSHU është si në vijim: 

 
në (‘000 €)      2025 2026 2027 

Shpenzimet operative dhe të mirëmbajtjes 9,710 10,087 10,453 

 

FSHU kërkon nga ZRRE të rishikoj vlerësimin e saj, duke marrë parasysh kostot aktuale të 

ndodhura gjatë periudhës rregulltave 2022-2024 dhe të reflektoj kërkesat e FSHU-së në vlerësimin 

përfundimtar të kostove operative dhe të mirëmbajtjes për periudhën 2025-2027.  

Rritja e pagave është një domosdoshmëri për të siguruar përmbushjen e standardeve ligjore dhe 

sociale që mbrojnë të drejtën për një kompensim të drejtë dhe të denjë. Kushtetuta dhe legjislacioni 

kombëtar për të drejtat e punës garantojnë që çdo punonjës të marrë shpërblim proporcional me 

kontributin e tij dhe me kushtet ekonomike aktuale. Në kontekstin e rritjes së vazhdueshme të 

kostove të jetesës, mosrritja e pagave cenon këtë të drejtë, duke krijuar pabarazi dhe duke rrezikuar 

mirëqenien e punonjësve, sepse mungesa e harmonizimit të pagave me tregun dhe kushtet 

ekonomike mund të përbëjë një shkelje të ligjeve mbi mbrojtjen e punës dhe standardet minimale 

të jetesës. Prandaj, rritja e pagave nuk duhet të shihet thjesht si një përmirësim i kushteve të punës, 

                                                           
1 Posta e Kosovës, Çmimore, https://postakosoves.com/cmimore/trafiku-i-brendshem/  

https://postakosoves.com/cmimore/trafiku-i-brendshem/


 

por si një investim strategjik për të përmbushur obligimet ligjore, për të ruajtur qëndrueshmërinë 

operacionale dhe për të ndërtuar një kulturë të respektit dhe përkushtimit ndaj punonjësve. 

FSHU përfundimisht rithekson se kostot e kërkuara janë thelbësore dhe të domosdoshme për të 

siguruar një operim të qëndrueshëm dhe funksional, duke garantuar përmbushjen e standardeve të 

larta të cilësisë dhe sigurisë për vitet e ardhshme dhe çdo nënvlerësim i tyre ndikon drejtpërsëdrejti 

në cilësinë dhe efikasitetin e shërbimeve, duke shkaktuar pakënaqësi të përgjithshme dhe ulje të 

produktivitetit. 

 

4.2 Faktori i efikasitetit 

ZRRE në Raportin Konsultativ për vlerat hyrëse dhe shpenzimet operative ka propozuar edhe 

Faktorin e efikasitetit si vlerë hyrëse për FSHU-në, i cili do të aplikohet në pjesën e shpenzimeve 

operative dhe të mirëmbajtjes që konsiderohen të kontrollueshme nga FSHU, megjithëse faktori i 

efikasitetit nuk përcaktohet fare në Rregullën për të hyrat e FSHU-së. ZRRE propozon që efekti i 

përmirësimit të përgjithshëm të vendoset në bazë të precedentëve rregullator, në linjë me 

përcaktimin e faktorit të efikasitetit për rrjetet e rregulluara (OSSH dhe OST) gjatë shqyrtimit të 

tyre periodik. ZRRE pranon vështirësitë e përcaktimit të këtij efekti, megjithatë thekson se si rrjetet 

ashtu edhe kompanitë e rregulluara të furnizimit përfitojnë nga përmirësimet teknologjike dhe 

automatizimi i proceseve që shtyjnë përmirësimet operative. Faktori i efikasiteti i propozuar nga 

ZRRE për vitet 2025-2027 është 0.75%.  

Është e rëndësishme të theksohet se për dallim nga Rregulla për të hyrat e OST/OT dhe OSSH-së, 

Rregulla për të Hyrat e FSHU-së nuk ka paraparë faktorin e efikasitetit si vlerë hyrëse. Faktori i 

efikasitetit mund të nxisë kursimet e shpenzimeve operative ashtu siç argumentohet nga ZRRE, 

megjithatë, FSHU operon brenda buxhetit të lejuar dhe krijon efikasitet sa herë që është e mundur 

brenda zërave të caktuar, me qëllim që të mbulojë kostot e rritura në zërat e tjerë.  Është e 

rëndësishme të theksohet se kostot e lejuara nga ZRRE për FSHU-në janë të ulëta dhe nuk janë të 

mjaftueshme për të mbuluar shpenzimet e nevojshme për sigurimin e një funksionimi të 

qëndrueshëm dhe efikas të furnizuesit të shërbimit universal. Në këtë kontekst, aplikimi i faktorit 

të efikasitetit, megjithëse mund të nxisë kursime, është i kufizuar nga vlerat e ulëta të kostove të 

lejuara. Kjo përbën një sfidë të konsiderueshme për FSHU-në, e cila duhet të sigurojë një nivel të 

lartë shërbimi dhe përmbushje të standardeve të cilësisë dhe sigurisë, duke u përballur me kostot 

në rritje të operimit dhe mirëmbajtjes, pa mundësinë për të zbatuar masat e nevojshme për 

përmirësimin e efikasitetit përmes investimeve në teknologji dhe automatizim.  

Kostot operative dhe të mirëmbajtjes për periudhën 2022-2024 janë përcaktuar duke u mbështetur 

në mesataren e kostove të realizuara gjatë periudhës 2016-2020, një periudhë që nuk ka marrë 

parasysh faktorët e mundshëm të së ardhmes, siç ishte kriza energjetike e vitit 2021, 

paqëndrueshmëria e çmimeve në treg, rritja e numrit të konsumatorëve, si dhe kërkesat e FSHU-

së për investime të cilat do të ndikonin në përmirësimin e efikasitetit. Për më tepër, propozimi i 



 

ZRRE-së për shpenzimet operative dhe të mirëmbajtjes për vitin 2025 është kalkuluar duke marrë 

si bazë OPEX-in e lejuar për FSHU-në për vitin 2024, i cili nuk përfshin kosto aktuale (të tejkaluara 

nga ato të lejuara) dhe kostot shtesë për përmirësimet teknologjike dhe automatizimin e proceseve, 

të cilat do të mundësonin FSHU-së të krijonte efikasitet operativ. 

Shpenzimet operative të FSHU-së përfshijnë shpenzimet e personelit, mirëmbajtjen, shërbimet e 

përbashkëta, shpenzimet e qirasë, dhe shpenzimet e tjera që lidhen me operimin e FSHU-së. Nga 

këto, shpenzimet e personelit, ku përfshihen pagat e punonjësve, përbëjnë pjesën më të madhe të 

OPEX-it të FSHU-së, siç është paraqitur në grafikun më poshtë.   

 

Aplikimi i faktorit të efikasitetit në kostot e kontrollueshme të OPEX, përfshinë edhe kostot e 

personelit, që ka një ndikim te drejtpërdrejtë në kostot e pagave të cilat tashmë janë më të ulëtat 

në sektorin e energjisë elektrike si atë publik ashtu edhe atë privat, dhe madje dëmton edhe vet 

njohjen e inflacionit dhe është në kundërshtim me trendin e rritjes së pagave në vend. 

Mungesa e reflektimit të rritjes së pagave dhe aplikimi i masave për efikasitet në këtë drejtim mund 

të çojë në një zvogëlim gradual të numrit të punëtorëve përmes mos-zëvendësimit të atyre që dalin 

në pension ose largohen. Kjo qasje kërkon një vlerësim të kujdesshëm për të siguruar ruajtjen e 

nivelit të shërbimeve dhe përkrahjen e punonjësve aktualë. 

Aplikimi i konceptit të efikasitetit në paga kundërshtohet fuqishëm nga FSHU, pasi ky interpretim 

shpesh përkthehet në ulje të pagave apo ulje të gradualshme të numrit të punonjësve, përmes mos-

zëvendësimit të atyre që dalin në pension ose largohen, e për më tepër është në kundërshtim me 

parimet e barazisë dhe drejtësisë sociale, veçanërisht në një periudhë me rritje të vazhdueshme të 

kostove të jetesës. Për më tepër, duke marrë parasysh se furnizuesi aktualisht ka pagat më të ulëta 

në sektor, rritja e pagave nuk është vetëm e domosdoshme për të ruajtur motivimin dhe angazhimin 

e punonjësve, por edhe për të siguruar një konkurrencë të drejtë dhe një mjedis pune të 

qëndrueshëm. 

Gjithashtu, aplikimi i faktorit te efikasitetit edhe në linjat e tjera do të ndikonte në funksionalizimin 

dhe cilësinë e shërbimeve të ofruara nga FSHU. Kjo është veçanërisht e rëndësishme kur merret 

parasysh se rritja e inflacionit dhe zhvillimet e fundit, siç është rritja e pagës minimale, kanë 

ndikuar ndjeshëm në rritjen e kostove të shërbimeve dhe të mirave materiale. 

Marrë parasysh të lartë-thënat, dhe me qëllim të garantimit të funksionimit dhe qëndrueshmërisë 

së furnizimit me energji elektrike, FSHU kërkon që gjatë periudhës 2025-2027 faktori i efikasitetit 

të aplikohet zero. 

4.3. Investimet Kapitale të FSHU-së 

Ngjashëm sikurse shpenzimet operative, kostot e zhvlerësimit që ndërlidhen me investimet 

kapitale të FSHU-së janë pjese e kostove të lejuara me pakicë të Furnizuesit me Shërbimit 

Universal. Prandaj, gjatë shqyrtimit të jetëgjatësisë së aseteve, FSHU ka paraqitur kërkesën për 

investimet e nevojshme për periudhën e ardhshme rregullative për periudhën 2025-2027. 

Megjithatë, ZRRE nuk e ka trajtuar këtë kërkesë në raportin e saj konsultativ. 

Siç është paraqitur në propozimin e FSHU-së, duke pasur parasysh se sistemi aktual i faturimit 

është i trashëguar dhe nuk përmbush standardet e fundit të menaxhimit të të dhënave dhe praktikat 

më të mira, është e domosdoshme që në vitet e ardhshme të lejohet një buxhet më i lartë për të 

mundësuar zhvillimin dhe implementimin e një sistemi të ri të faturimit. Ky sistem do të 

kontribuonte ndjeshëm në përmirësimin e efikasitetit të operacioneve të faturimit, duke mundësuar 

një menaxhim më të shpejtë, të saktë dhe transparent të të dhënave. Po ashtu, ai do të ishte në hap 

me ndryshimet që po ndodhin në sektorin e energjisë, si hapja e tregut, funksionalizimi i 

mekanizmit balancues dhe operimi i konsumatorëve prodhues, të cilat kërkojnë një nivel më të 

lartë fleksibiliteti dhe menaxhimi në sistemin e faturimit. Gjithashtu për periudhën e ardhshme 

rregullative, janë kërkuar investime shtese në sisteme të avancuara softuerike, si dhe në masat e 

sigurisë kibernetike të cilat janë thelbësore për mbrojtjen e të dhënave dhe infrastrukturës nga 

sulmet dhe keqpërdorimet potenciale.  

FSHU, gjatë  kësaj faze të komentimit, paraqet përsëri kërkesën e saj dhe kërkon nga ZRRE 

njohjen e këtyre investimeve, të cilat janë të nevojshme për të siguruar operim të qëndrueshëm dhe 

funksional, duke përmbushur standardet e larta të cilësisë dhe sigurisë. Kërkesa e FSHU-së për 

investimet e nevojshme për periudhën 2025-2027 është si më poshtë:  

në (‘000 €) 2022 2023 2024 

Buxheti i kërkuar 2,308 3,573 2,749 

 



 

5. Përfundim 

Duke marrë parasysh arsyetimin e komponentëve për vlerat hyrëse dhe shpenzimet operative të 

paraqitura në këtë dokument, FSHU kërkon nga ZRRE të rishikoj vlerësimin e saj dhe të reflektoj 

kërkesat e FSHU-së në vlerësimin përfundimtar për vlerat hyrëse dhe shpenzimet operative për 

periudhën 2025-2027. 

Në kuadër të sfidave të mëdha që i paraqiten sektorit energjetik gjatë trevjeçarit te ardhshëm, si 

pasojë e procesit të tranzicionit energjetik, dhe duke marrë parasysh vështirësitë financiare me të 

cilat përballet FSHU, të shkaktuara nga kriza energjetike, mos-reflektimi i duhur i vlerave hyrëse 

dhe shpenzimeve operative gjatë kësaj periudhe rregullative do të rrezikonte seriozisht 

mbarëvajtjen e operacioneve të FSHU-së, si dhe qëndrueshmërinë e furnizimit me energji 

elektrike. 

FSHU mbetet i angazhuar për të vazhduar bashkëpunimin, me qëllim arritjen e konkluzioneve të 

duhura që shërbejnë në interes të të gjitha palëve të përfshira në sektorin e energjisë. 

